
ХРОНІКА ВЫЗВАЛЕННЯ ВІЦЕБСКАЙ ВОБЛАСЦІ 

 

Глыбоцкі раён 

 

Глыбоцкі раён быў акупіраваны 3 ліпеня 1941 г. За час акупацыі ў г. Глыбокае і на тэрыторыі 

раёна фашысты знішчылі звыш 12 тысяч чалавек, 1037 чалавек былі вывезены на прымусовыя 

работы ў Германію. Было спалена 20 вёсак, з іх 2 не адрадзіліся. У лагеры смерці на тэрыторыі 

былога базыльянскага манастыра ў Беразвеччы (цяпер уваходзіць у склад г. Глыбокае) акупанты 

загубілі больш за 27 тысяч савецкіх і італьянскіх ваеннапалонных. 

На тэрыторыі раёна дзейнічалі Глыбоцкія падпольныя райкамы КП(б)Б і ЛКСМБ, барацьбу з 

акупантамі вялі партызанскія брыгады імя ЦК КП(б)Б, «Кастрычнік», імя Леніна, Беларуская 

дыверсійная брыгада асобага прызначэння імя Леніна, імя Варашылава, імя Ракасоўскага, асобныя 

атрады імя Панамарэнкі, «Трэція». З восені 1941 г. да вызвалення ў раёне дзейнічалі 

антыфашысцкія падпольныя групы, створаныя ў Глыбокім, на станцыі Зябкі, у вёсках Вялікія Давыдкі 

і Падсвілле. 

Глыбоцкі раён вызвалены войскамі 1-га Прыбалтыйскага фронту ў ходзе Полацкай (29 чэрв. – 

4 ліп. 1944 г.) наступальнай аперацыі. У вызваленні ўдзельнічалі 145-я стралковая дывізія (ген.-маёр 

П. А. Дзіброў) 92-га стралковага корпуса (ген.-маёр М. Б. Ібянскі), 39-я гвардзейская танкавая 

брыгада (палк. І. П. Калінін) 43-й арміі, 89-я танкавая брыгада (падпалк. А. М. Ермакоў), 46-я 

механізаваная брыгада (ген.-маёр М. Л. Манжурын) 1-га танкавага корпуса (ген.-лейт. В. В. Буткоў) 

1-га Прыбалтыйскага фронту; 2-гі партызанскі атрад (камандзір С. І. Котаў) партызанскай брыгады 

«Кастрычнік» (камандзір брыгады І. І. Юкша). Горад Глыбокае быў вызвалены 3 ліпеня 1944 г. 

